
Eztarria gozatzeko eta hotzeria arintzeko 

Itxura ikusgarria du malbak, loreek kolore gorri deigarria baitute; orain da biltzeko garairik egokiena 

Nekane Martiarena 

Malbazeen familiako landarerik estimatu eta ezagunenetakoa da malba gorria. Oso itxura ikusgarria du, loreek kolore gorri deigarria baitute. Etxeko sarreran jartzen dute askok apaintzeko. Baina horretaz gain, sendagai moduan ere erabiltzen da. Haren infusioarekin egindako gargarek eztarria gozatzen eta garbitzen dute. Hotzeria arintzeko ere balio du. Sasoi honetan dago loretan. Halaxe egongo da abuztura bitarte. Horrenbestez, bildu nahi izanez gero, orain da une apropose-na. 

Deskribapena 

Oso landare deigarria da. Zurtoin handi eta lodikotea du , 2-3 metro neurtzera irits daiteke. Beste toki batzuetan handiagoak ere ikusi izan dira. 

Zurtoinaren antzera, hostoak ere handiak eta iletsuak izaten dira. Hostoek adartxo bat dute zurtoinera lotzeko. Adar horren erditik nerbio nagusi batzuk ateratzen dira hostoen aldeetara. Horretaz gain, hosto guztiak nerbio txikiz osatuta egoten dira. Hostoak berdeak dira. Barrutik kolore argiagoa dute. Hostoek hortz txikiak dituzte. 

Loreak ere oso handiak eta deigarriak izaten dira. Askotariko koloretakoak topatuko ditugu; arrosak, gorrixkak, krema kolorekoak, zuriak, moreak... Loreak, hostoak eta zurtoina lotzen diren toki berberetik jaiotzen edo ateratzen dira. Fruitua ere izaten du. Lehortzen denean azala kendu eta ireki egin daiteke. XVI. mendean iritsi zen landare hau Europara. Malbazeen familiakoa da. Familia horretan landare asko aurki daitezke: malba, malbabiskoa.... 

Zertarako eta nola 

Loreak, zainak eta hostoak erabili ohi izan dira bereziki, batik bat gorri beltzaranarena. Lehortzeko, lurrean zabal-zabal eginda jarriko dira. Malbaren erabilera berberak edo oso antzekoak ditu. 

Hotzeria: Sendatzeko ez bada ere, hotzeria arintzen laguntzen du. Karkaxak ditugunean ere erabil daiteke. 

Eztarria: Eztarria garbitzen laguntzen du, eta mina izanez gero, hura arintzen. Kasu honetan infusioarekin gargarak egin daitezke, egunean 2- 3 aldiz. 

Azala: Malba gorriaren loreak azaleko hainbat kremaren oinarrietan edo osagaietan aurki daitezke. 

Noiz eta nola bildu 

Udan loratzen da, ekainetik aurrera, eta loretan egoten da abuztura arte, gutxi gorabehera. Orain zenbait lekutan erabat loratuak ikusten dira. Lorategi edo etxe atarietan aurkituko dugu landatua, oso deigarria eta handia baita. 

Osagaiak 

Muzilagoak, taninoak, autozianina... 

Zer egin 

Normalean infusioak egiten dira, nahiz eta tinduak, xarabeak eta abar ere egin daitezkeen. 

Infusioa: (eztularen aurkakoa) Irakindako ur litro batean 30 bat gramo lore botako ditugu, eta han edukiko minutu pare batez. Egunean 3-4 baso edan daitezke, bero-bero dagoenean eta nahi bada eztiarekin gozatua. 

